ՀՀ  ՍՓՅՈՒՌՔԻ ՆԱԽԱՐԱՐ ՀՐԱՆՈՒՇ ՀԱԿՈԲՅԱՆԻ ԽՈՍՔԸ  ԼՐԱԳՐՈՂՆԵՐԻ  ՀԱՄԱՀԱՅԿԱԿԱՆ  6-ՐԴ ՀԱՄԱԺՈՂՈՎԻ  ՓԱԿՄԱՆԸ

Սիրելի՛  ներկաներ,

Ավարտին է մոտենում ևս մեկ կարևորագույն համաժողով:

ՀՀ սփյուռքի նախարարությունը չորս տարիների ընթացքում գումարել է 27 մասնագիտական համաժողով, որոնց արդյունքում ստեղծվել են խմբեր, ասոցիացիաներ, միավորումներ: Նախարարության նպատակը մասնագիտական միություններին օժանդակելն է, նույն մասնագիտության տեր մարդկանց միմյանց հետ ծանոթացնելը, կապեր և հարաբերություններ հաստատելը:
Ակնհայտ է, որ եթե ձեզանից յուրաքանչյուրը չարձագանքեր և չգար, ապա այս համաժողովն իրականություն չէր դառնա: Խորին շնորհակալություն եմ հայտնում  ձեզ, որ Ցեղասպանության 100-ամյակի նախաշեմին միակամ հավաքվել եք և պատրաստակամություն հայտնել միասին գործելու, միասին պայքարելու յուրաքանչյուրդ  ձեր տեղում, ձեր հնարավորությունների սահմաններում` նույն նպատակի համար: 
Մեր այս համաժողովը օրեր շարունակ լարվածության մեջ պահեց թուրքական իշխանություններին, նրանց լրատվության ներկայացուցիչներին: Անշուշտ, միայն այն միտքը, որ հայ լրագրողները հավաքվել են, միասնաբար խոսում, քննարկում են  Ցեղասպանության հիմնախնդիրների մասին, արդեն  քաղաքական մեծ ազդակ է, քանի որ դուք մեծ ուժ եք:
Կարծում եմ՝  այս երևույթի քաղաքական արժեքը շատ մեծ է, քանի որ այն, ինչ կատարվում է այսօր այստեղ տարածվելու է և տարբեր երկրների ԶԼՄ-ները ևս արձագանքելու են: Ձեր այն գործընկերների համար, որոնք կա՛մ գիտեն, կա՛մ լսել են Հայոց ցեղասպանության մասին նոր թեմա և նոր նյութ է դառնալու: Սա ևս մի հնարավորություն է, միջոց աշխարհին ասելու, որ 20-րդ դարի սկզբին եղել է եղեռնագործություն և հայ լրագրողական  ողջ աշխարհը փորձում է իր  ուժերը համախմբել հայերի իրավունքները վերականգնելու համար:
Այս համաժողովն ունի նաև բարոյական մեծ նշանակություն, քանզի ամեն մեկս ունի բարոյական պարտք, բարոյական պատասխանատվություն մեր նահատակների սուրբ  հոգիների առջև:
Մեծ է մեր համաժողովի ազգային նշանակությունը: Դուք ազգի մտավորականներն եք` գրագետ և ժամանակակից, ազգային մարդիկ, ուրեմն դուք եք հետևորդները, հետնորդները, և ձեր խոսքն ու ձեր գրիչն է, նաև, որ ուղղորդում է ազգին իր շահերի պաշտպանության, իր իրավունքների վերականգնման համար: 
Չենք կասկածում, որ այս հավաքը հայրենասիրական մեծ լիցք ունի իր մեջ: Համոզված եմ, որ այստեղ նստածներից յուրաքանչյուրը հենց  հայրենասիրական մղումով է եկել, եկել է Հայրենիք, եկել է Հայաստանի կանչով: Հետևաբար, հարկավոր է ճիշտ գնահատել, արժանին մատուցել և ասել, որ այն իրոք ժամանակին, տեղին և անհրաժեշտ իրադարձություն է:

Տեղեկացնեմ նաև, որ նոյեմբերի 19-20-ը անցկացնելու ենք հայ քաղաքագետների և միջազգայնագետների համաժողովը: Այս տարվա փետրվար ամսին մենք Իտալիայի Տրիեստի քաղաքում Եվրոպայի վտարանդի և տարհանված ժողովրդների կազմակերպության հետ միասին գումարեցինք միջազգային համաժողով՝ հրավիրելով թուրք, արաբ, իտալացի, ֆրանսիացի, հայ մասնագետների: Նշեմ, որ բավականին խորքային քննարկումներ տեղի ունեցան: Առաջիկայում նախատեսում ենք նման համաժողովներ գումարել նաև լոբբիստական կառույցների ու կազմակերպությունների  ներկայացուցիչների, իրավաբանների հետ: 
Նախարարությունը նախանձախնդիր է  այս հավաքները կազմակերպելու, մեր դատը տարբեր ճանապարհներով, տարբեր սրահներում, տարբեր մասնագետների կողմից բարձրաձայնելու, աշխարհի ուշադրությունը հրավիրելու այս անչափ կարևոր հարցի վրա: 

Անդրադառնալով ձեր զեկուցումներին, պետք է նշել, որ դրանք խիստ գիտական, հրապարակախոսական, տրամաբանված և ազգային էին: Դուք բարձրացրեցիք ամենատարբեր հարցեր, մտահոգություններ, կատարեցիք բազմաթիվ առաջարկություններ, որոնք կարող են հիմք ծառայել «Ցեղասպանության 100-ամյակին ընդառաջ» ստեղծված պետական և տարածաշրջանային հանձնաժողովների համար:

Համաժողովում հնչեցին մի շարք կարծիքներ, մոտեցումներ, մտահոգություններ, որոնց կփորձեմ խմբավորված պատասխանել:

Ձեր այն մտահոգությունը, թե արդյոք ճիշտ է, որ մենք հավաքվում ենք և ինքներս ենք խոսում Ցեղասպանության մասին: Չի՞ ստացվում արդյոք այնպես, որ մենք ասում ենք, մենք լսում: Ի՞նչ է սա տալիս մեզ: Նախ նման ձեռնարկները, քննարկումները մեր հիշողության փոխանցումն է սերունդներին: Հիշողությունն է, որ 100 տարի ապրում է մեր մեջ ամբարվում և բոլորիս ուշադրությունը սևեռում Ցեղասպանության դատը մինչև վերջ տանելու և եղած հետևանքների վրա: Հետևաբար, մենք անընդհատ պետք է խոսենք, քննարկենք, բարձրացնենք Ցեղասպանության խնդիրները, քանի դեռ այն վերջնականապես չի ճանաչվել և դատապարտվել: Մենք պարտավոր ենք այն փոխանցել  սերունդներին, որպեսզի նրանք ևս շարունակեն և այլևս երբեք ոչ մի տեղ այն չկրկնվի:
Մենք խնդիր ունենք երեխաներին ու երիտասարդությանը  դաստիարակելու  հայկական միջավայրում: Անհրաժեշտ է համապատասխան տարիքում ճիշտ չափաբաժնով նրանց մատուցել մեր անցյալը, պատմությունը, քանի որ ցավը ոչ միայն միավորում է, այլև դաստիարակում:

Ուստի, հարգելի՛ լրագրողներ, ձեզնից խնդրում եմ հետևյալը. երբե՛ք չկասկածեք, երբե՛ք ձեռքներդ թափ չտա՛ք և գրիչներդ չչորացնե՛ք: Գրեք ցանկացած հայկական ձեռնարկի մասին, որովհետև այդ ձեռնարկներն ուղղված են որոշակի լսարանի և որոշակի նպատակ են հետապնդում: Հայկական միջավայրը, հայկական աշխարհը, Սփյուռքը կամ Հայաստանը անընդհատ պետք է պատրաստեն, դաստիարակեն մեր երիտասարդներին: Դատելով թուրքական իշխանությունների կեցվածքից ցավով պիտի արձանագրեմ, որ 100-ամյակին չէ, որ կլուծվի ու կվերջանա այս խնդիրը: Այն շատ երկար ու դժվար ճանապարհ դեռ ունի անցնելու: Ուրեմն, հայ երիտասարդությունը, ապագա սերունդը պետք է միշտ պատրաստվի:
Զեկուցումներում հնչող հաջորդ մոտեցումն ընդհանրացնելով` կարելի է հիշել  Մեծի Տանն Կիլիկիո Կաթողիկոս Արամ Ա-ի բանաձևը. «Հիշել, հիշեցնել և պահանջել»: Կարծում եմ՝ սա  լավ բանաձև է, որը միշտ կարելի է օգտագործել: Իսկ օգտագործողը պիտի լինենք հենց մենք՝ հայերս, յուրաքանչյուրս այն երկրում, որտեղ ապրում ենք: Մենք և եկող սերունդները միշտ պետք է հիշենք այս արհավիրքը, այս ցավը: Անհրաժեշտ է հիշեցնել շատերին, պետություններին, միջազգային կառույցներին: Խոսել այն պետությունների մասին, որոնք ճանաչել են Ցեղասպանությունը, ընդունել են այն, հայտարարել այդ մասին: Նրանց լավ օրինակը պետք է թմբկահարել, գրել և ներկայացնել: Այն նահանգների, նահանգապետերի, քաղաքապետերի մասին, որոնք նպաստել են Ցեղասպանության ճանաչման գործընթացին:  Ինչու՞ չգրել նրանց մասին, նրանց հետ հարցազրույցներ կազմակերպել, նրանց մեծարելով` փորձել մյուսներին հիշեցնել այդ մասին: Խոսենք դրական օրինակով, ոչ թե բացասական: 
Ելույթներում բարձրացվեցին մտահոգություններ, որ այլ պետությունների Ցեղասպանության ճանաչման փաստաթղթերը իրավական հետևանքների չեն հանգեցնում, և հնչում են տեսակետներ, թե արդյո՞ք դրանք պետք են, թե ոչ: Համաձայն եմ ձեզ հետ, որ իրավական ազդեցությունը փոքր է: Սակայն ո՞վ է բացում Թուրքիայի փակ դարպասները, ո՞վ է մաքրում այդ թանձր մրուրը, ո՞վ է Թուրքիայի հասարակությանը, երիտասարդությանը, մտավորականությանը հաղորդում այն ամենը, ինչը նրանք լսում են օտար պետությունների քաղաքական գործիչների, մտավորականների կողմից: Գնահատելով Ֆրանսիայի Ազգային ժողովի և Սենատի գործունեությունը՝  մերոնք շատ տխուր օրեր ապրեցին, երբ օրենքը չստորագրվեց: Սակայն ես այդ կարծիքին չեմ: Ֆրանսիական Սենատում կատարվածը դաս էր Թուրքիայի հասարակության համար: Յուրաքանչյուր սենատորի ելույթում ասվում է այն ամենը,  ինչ ասում ենք մենք, ասում են  հազարավոր մասնագետներ, ցեղասպանագետներ, Սենատորների կողմից բերվեցին այնպիսի փաստեր, եղելություններ, օրինակներ, որ թուրք ժողովուրդը, իրոք, ֆրանսիական քննարկումներից հետո շատ ավելի մոտեցավ իր պատմությանը, լսեց ճշմարտությունը: Հենց ֆրանսիական քննարկումներից հետո եղան ապրիլի 24-ի հայտնի դեպքերը Թուրքիայում` Անկարայում և Ստամբուլում: Հետևաբար, ցանկացած պառլամենտական քննարկում, առավել մաքրում է մթնոլորտը, պատասխանում թուրք իշխանավորների կեղծիքներին: Եվ եթե մենք հասնենք այն բանին, որ յուրաքանչյուր երկրի պառլամենտում քննարկումներ տեղի ունենան, ապա ճանաչման գործընթացն առավել կարագանա: Մեր նպատակային աշխատանքի արդյունքում Ցեղասպանությանը նվիրված ցանկացած գիրք, ցանկացած նյութ, ցանկացած ֆիլմ պառլամենտներում եթե հնարավորություն ստեղծվի քննարկեն, դիտեն, կարդան, ապա ցեղասպանության կրկնության հնարավորությունը աշխարհում կբացառվի: Սա ամենամեծ ապտակն է թուրքական իշխանությանը և թուրքական հասարակության աչքերը բացելու ամենալավ տարբերակը: Իհարկե, իրավական գնահատականներ էլ են պետք, սակայն հարցի բարձրացումը  ցանկացած մակարդակում  նպաստում է  Թուրքիայում մարդկանց գիտելիքների, պատմության իմացության ավելացմանը: 
Համաժողովին արված մյուս հարցադրումը հետևյալն էր. ի՞նչ ենք հասկանում պահանջատիրություն ասելով և ի՞նչ ենք պահանջում: 
Ամենաբարդ, ամենատարողունակ, ամենաարդիական հարցը:

Կարծում եմ՝  այստեղ մենք խնդիր ունենք, որը  պետք է բաժանել 2 մասի: Խնդիրը հետևյալն է՝ ինչ պետք է անի  Սփյուռքը և ինչ պետք է անի Հայոց պետությունը, դերերի բաժանում է անհրաժեշտ: Այստեղ դեռ փնտրտուքի մեջ ենք: Ասել, որ այսօր վերջնական ձևակերպումներ կան, դժվար է: Սփյուռքն ունի այն բոլոր հնարավորությունները,  մասնագետները, կարողությունները, իր պահանջները ձևակերպելու համար: Դուք՝ լրագրողներդ էլ գիտեք նրանց տեղերը և պետք է կարողանաք ամբողջականացնել  փաթեթը՝ ցույց տալով, թե որոնք են հայրենազրկումից հետո մեր վնասները՝ կրթության, գիտության, մշակույթի, կալվածքների, եկեղեցու և այլ ոլորտներում: Պետք է ամբողջացնել մեր կորուստների վերջնական հաշվառումը. որ ՀՀ կրթության նախարարությունը կազմի կրթական վնասների հաշվառումը, ՀՀ մշակույթի նախարարությունը՝ մշակութային վնասների հաշվառումը, եկեղեցին եկեղեցական կորուստները և այլն: Այս ամենը բնականաբար զրոյից  չեն սկսելու, քանի որ կա հսկայածավալ նյութ:  Հենց այս հաշվառումների ամբողջացումից ելնելով էլ մենք պետք է ներկայացնենք մեր պահանջները:

Անկախ այն բանից, թե ինչ արդյունքներ կունենանք, այնուամենայնիվ անհրաժեշտ է, որ Սփյուռքում բոլոր նրանք, ովքեր հնարավորություն ունեն իրենց ունեցվածքը ստանալու ակնկալիքով դատի տալու թուրքական իշխանություններին պետք է անպայման իրացնեն իրենց իրավունքները: Կարևորն այն է, որ հարյուր հազարավոր մարդիկ դիմեն դատական ատյաններին՝ պահանջելով իրենց պապերի կալվածքները:  Անթիլիասը պահանջում է իր ունեցվածքը, Էջմիածինը՝ իր, Բարեգործականը՝  իր, հիմնադրամները` իրենց և այլն:
Այսօր կրկին շնորհակալություն պետք է ասել ԱՄՆ-ի Կոնգրեսին, որ որոշում կայացրեց պահանջելու Թուրքիայից փոքրամասնություններից բռնագրավված ունեցվածքը վերադարձնելու մասին: Իսկ պահանջատիրության վերջնական ձևակերպման համար, նորից եմ կրկնում, նախ և առաջ պետք է ունենալ վերջնական փաթեթը:
Եվ վերջապես, ես կուզենայի, որ լրագրողական աշխարհը շատ լուրջ ուշադրություն դարձներ ՄԱԿ-ի կոնվենցիաների վրա, որոնց մասին անընդհատ գրվել է:
Առաջինը՝ ըստ Ցեղասպանության կոնվենցիայի ցեղասպանությունը  վաղեմության ժամկետ չունի, երկրորդ՝  հետադարձ ուժ ունի: Միջազգայնորեն սահմանված այս սկզբունքները պետք է միշտ հիշեցնել թուրքերին: Ցեղասպանության վաղեմության ժամկետ չունենալը արդեն խոսում է այն մասին, որ ինչքան ժամանակը անցնի, միևնույն է, այս թեման փակել հնարավոր չէ և գալու է պահը հատուցման: Ուրեմն անընդհատ պետք է սև կամ կարմիր տառերով դրա մասին մեր թերթերի էջերում գրել և ներկայացնել:
Փաստ է, որ մեր լրատվամիջոցները շատ քիչ են խոսում 1919 թվականի Թուրքիայի ռազմական դատարանի որոշումների մասին: Մենք մոռացել և անընդհատ Թուրքիայի այսօրվա իշխանություններից ենք պահանջում Ցեղասպանության ճանաչումը: Թուրքերին պետք է ծնկի բերել 1919 թվականի ռազմական դատարանի որոշումներով: Անհրաժեշտ է խորամուխ լինենք այդ որոշումների մեջ. այդ դատական գործընթացները կամ արձանագրությունները հանել և ներկայացնել աշխարհին, ով որ չի հասկանում և չի տեսնում, իմանա, որ դատարանի որոշումը կայացվել է թուրքերի կողմից, իրենց ձեռքով են դատապարտվել, իրենց ձեռքով մահապատժի են ենթարկվել Ցեղասպանության հանցագործները և իրենց ձեռքով կամակատարները բանտեր են նետվել: Կուզենայի, որ դուք՝ լրագրողներդ, սրա մասին էլ շատ գրեք և զինեք տարբեր երկրների քաղաքական գործիչներին, որ նրանք կարողանան տարբեր պետական մարմիններում, կառույցներում խոսել այս մասին: Այս ամենը իրավական հզոր կռվան են մեր ձեռքին, և մենք իրավունք չունենք այն չօգտագործելու: Լրատվամիջոցներից հատկապես հեռուստատեսությունն ու ռադիոն նաև Ցեղասպանությանը նվիրված ֆիլմեր ցուցադրելով կարող են բացել շատերի աչքերը:

Համաձայն եմ ձեր բոլոր այն հարցադրումներին, որոնք հնչեցին համաժողովի ընթացքում` հատկապես  ռազմավարություն ունենալու հարցում: Հուսով եմ, որ պետական  հանձնաժողովին կից քարտուղարությունը  և խորհրդատուների մարմինը կկարողանան 2013 թվականին ամփոփել բոլոր խելացի, գրագետ մտքերը և ձևակերպումներ տալ նաև այս հարցերին: 
Կոչ եմ անում և խնդրում եմ ձեզ աշխարհին ներկայացնել նաև Հայաստանի նվաճումները: Ի՞նչ են ուզում մեր «հարևանները»: Ուզում են  մեզ շրջափակված պահել և թուլացնել: Սա է իրենց ռազմավարությունը: Իսկ մեր խնդիրն է կարողանալ ներկայացնել, որ Հայաստանը զարգանում է, ուժեղանում է իր և Սփյուռքի ուժերով, որ Հայաստանի բանակը հզոր է, որ Հայաստան ներդրումներ են գալիս, որ Սփյուռքը կանգնած է Մայր հայրենիքի կողքին: Այս ամենը ներկայացնելն էլ հենց ձեր խնդիրն է, ձեր անելիքն է: Բոլորը պետք է իմանան, որ Սփյուռք - Հայաստան - Արցախ միասնությունը անխախտ է, որ մեր գլխավոր խնդիրն ուժեղանալն է նաև տնտեսական առումով: Հայաստանի հզորացմանը պետք է մասնակցի ամեն մի հայ իր գործունեությամբ, իր հնարավորություններով, իր աշխատանքով: 
Եվ վերջապես հայ լրագրողները կարող են նախաձեռնել աշխատանք թուրք մտավորականների, պատգամավորների, լրագրողների, բոլոր նրանց հետ, ովքեր պատրաստ են ընդունել իրենց պատմությունը, բոլոր նրանց հետ, ովքեր ճշմարիտ և ազնիվ մարդիկ են: 
Խորին շնորհակալություն բոլորիդ, քանի որ ղարաբաղյան համաժողովից  հետո ձեր ելույթները և՛ քաղաքական, և՛ գիտական, և՛ վերլուծական առումով շատ խորն էին և նպատակային: 

Ես հավատում եմ ձեր հավաքական ներուժին և վստահ եմ, որ լուրջ հաջողություններ կարձանագրենք ապագայում:
Շնորհակալություն և մինչ նոր հանդիպում:
